
Монгол Улсын Их Хурлын 2015 оны намрын ээлжит чуулганы Хууль 

зүйн байнгын хорооны 2016 оны 01 дүгээр сарын 13-ны 

өдөр /Лхагва гараг/-ийн хуралдааны 

гар тэмдэглэл

Хууль зүйн байнгын хорооны дарга Д.Ганбат ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 20 минутад Төрийн ордны “А” танхимд эхлэв.


Чөлөөтэй: Ө.Энхтүвшин;


Тасалсан: О.Баасанхүү, Б.Бат-Эрдэнэ, З.Баянсэлэнгэ, Д.Лүндээжанцан, Ц.Нямдорж, Ё.Отгонбаяр, Д.Оюунхорол, Б.Чойжилсүрэн.


Нэг. Монгол Улсын Үндсэн хуулийн цэцийн тухай хуульд өөрчлөлт оруулах тухай, Үндсэн хуулийн цэцэд маргаан хянан шийдвэрлэх ажиллагааны тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслүүд /Улсын Их Хурлын гишүүн Х.Тэмүүжин 2015.12.18-ны өдөр өргөн мэдүүлсэн, эцсийн хэлэлцүүлэг/


Хэлэлцэж буй асуудалтай холбогдуулан Монголбанкны Хууль, эрх зүйн газрын дарга Г.Эрдэнэбаяр, мөн газрын мэргэжилтэн Б.Эрдэнэхуяг, Монголын банкны холбооны гүйцэтгэх захирал Ж.Үнэнбат, мөн холбооны Хууль, эрх зүй, хамтын ажиллагааны менежер Ч.Намжилмаа нарын бүрэлдэхүүнтэй ажлын хэсэг оролцов.


Хуралдаанд Хууль зүйн байнгын хорооны ажлын албаны зөвлөх П.Сайнзориг, референт Ч.Батбямба нар байлцав. 


Монгол Улсын Үндсэн хуулийн цэцийн тухай хуульд өөрчлөлт оруулах тухай, Үндсэн хуулийн цэцэд маргаан хянан шийдвэрлэх ажиллагааны тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөлтэй холбогдуулан Улсын Их Хурал дахь Монгол ардын намын бүлгийн дэд дарга, Улсын Их Хурлын гишүүн Н.Номтойбаяр ажлын 5 өдрийн завсарлага дусаагүй байгаа гэж мэдэгдсэн тул уг асуудлыг түр хойшлуулав.

Уг асуудлыг 10 цаг 28 минутад дуусав.

Хоёр. Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийн төслүүд /Улсын Их Хурлын гишүүн Д.Ганбат нарын 27 гишүүд 2015.01.08-ны өдөр өргөн мэдүүлсэн, хэлэлцэх эсэх/

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх П.Сайнзориг, референт Ч.Батбямба нар байлцав. 


Хууль санаачлагчийн илтгэлийг Улсын Их Хурлын гишүүн Д.Ганбат танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүд асуулт тавиагүй болно.

Улсын Их Хурлын гишүүн Х.Тэмүүжин, С.Эрдэнэ, Ж.Батзандан нар үг хэлэв.


Д.Ганбат: -Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулиудын төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.


Зөвшөөрсөн:
    9

Татгалзсан: 

    1

Бүгд:


  10

90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Оюунгэрэл Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 25 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 10 цаг 45 минутад өндөрлөв.

Тэмдэглэлтэй танилцсан:


ХУУЛЬ ЗҮЙН БАЙНГЫН 


ХОРООНЫ ДАРГА 




          Д.ГАНБАТ


Тэмдэглэл хөтөлсөн:


ПРОТОКОЛЫН АЛБАНЫ 

ШИНЖЭЭЧ






          М.НОМИНДУЛАМ
МОНГОЛ УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ ХУУЛЬ 

ЗҮЙН БАЙНГЫН ХОРООНЫ 2016 ОНЫ 01 ДҮГЭЭР САРЫН
 13-НЫ ӨДӨР /ЛХАГВА ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Д.Ганбат: -Байнгын хорооны ирц бүрдсэн тул Хууль зүйн байнгын хорооны 2016 оны 01 дүгээр сарын 13-ны өдрийн хуралдааныг нээснийг мэдэгдье. Ингээд Байнгын хорооны хуралдаанаар хэлэлцэх асуудлыг танилцуулъя. Хэлэлцэх асуудал.

1.Монгол Улсын Үндсэн хуулийн цэцийн тухай хуульд өөрчлөлт оруулах тухай, Үндсэн хуулийн цэцэд маргаан хянан шийдвэрлэх ажиллагааны тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслүүд /Улсын Их Хурлын гишүүн Тэмүүжин өргөн мэдүүлсэн, эцсийн хэлэлцүүлэг/

2.Цагдаагийн албаны тухай шинэчилсэн найруулга болон холбогдох бусад хуулийн төслүүд /Засгийн газрын өргөн мэдүүлсэн, анхны хэлэлцүүлэг/

3.”Авлигатай тэмцэх, хариуцлага, шударга ёсыг бэхжүүлэх үндэсний хөтөлбөрийг батлах тухай“ Улсын Их Хурлын тогтоолын төсөл /Монгол Улсын Ерөнхийлөгчөөс өргөн мэдүүлсэн, анхны хэлэлцүүлэг/

4.Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийн төслүүд /Улсын Их Хурлын Ганбат нарын өргөн мэдүүлсэн, хэлэлцэх эсэх/

Хэлэлцэх асуудлаар саналтай гишүүд байна уу? Саналтай гишүүн алга. Цагдаагийн албаны тухай хууль ажлын хэсэг нь хуралдаж чадаагүй юм байна. Тэгэхээр энэ хойшилно. ”Авлигатай тэмцэх, хариуцлага, шударга ёсыг бэхжүүлэх үндэсний хөтөлбөрийг батлах тухай“ энэ ажлын хэсэг байгуулагдаагүй. Ажлын хэсгийг Хууль зүйн байнгын хороо байгуулах ёстой. Төрийн байгуулалттай хамтраад байгуулсан нь зөв байх. Тэмүүжин гишүүн  гаргасан юм байна, та хэлэх үү? Тэмүүжин гишүүн.

Х.Тэмүүжин: -Ерөнхийлөгчөөс өргөн барьсан авлигын үндэсний хөтөлбөр байх тийм ээ? Тэр үндэсний хөтөлбөртэй холбоотой асуудал дээр ажлын хэсэг байгуулах нь зохимжтой байх. Ажлын хэсгийг байгуулахад би ажлын хэсгийн ахлагч болъё гэсэн саналтай байна. Эсвэл хоёр Байнгын хороо дундаа байгуулж байгаа бол ямар ч байсан энэ ажлын хэсэгт орох санал байна. Төрийн байгуулалтын байнгын хороонд ч би байгаа, Хууль зүйн байнгын хороонд ч би өөрөө байгаа.

Хоёрдугаарт, Цагдаагийн албаны тухай хуультай холбоотойгоор би тухайн үед нь санал гаргаж байсан. Цагдаагийн албаны тухай хуулийн ажлын хэсэгт оръё гэж. Би энэ саналаа дахин  гаргаж байна. Албан ёсоор баланк дээрээ бичээд өгье. Цагдаагийн албаны тухай хуулийн ажлын хэсэгт албан ёсоор оръё.

Д.Ганбат: -Ажлын хэсэгт орох гишүүд Оюунгэрэл бас Процессын хуульд оръё гэж байгаа шүү дээ, эрүүгийн хуулийн тийм ээ? Тэрийгээ микрофонд хэлчих. Ер нь ажлын хэсгүүд нэмэгдэж орох гишүүд байвал ялангуяа албан бичгээрээ миний нэр дээр явуулаарай, Хууль зүйн байнгын хорооны даргын нэр дээр. 

Ц.Оюунгэрэл: -Би бас микрофонд албан ёсоор тэмдэглүүлье гэж бодож байна. Би түрүүний ажлын хэсэг байгуулж байх үед Процессын хуулийн ажлын хэсэгт оръё гэдэг хүсэлтээ тавьсан. Тэгэхдээ өнөөдөр ажлын хэсгийн шийдвэрийг харахад миний нэр байхгүй байна. Тийм учраас би энэ Процессын хуулийн ажлын хэсэгт оръё гэдэг хүсэлтээ албан ёсоор илэрхийлж байна. Тэгээд бичгээр нэмж явуулъя. 

Д.Ганбат: -Ойлголоо. Ер нь бол Авлигатай тэмцэх үндэсний хөтөлбөрийн ажлын хэсгийн ахлагчаар Тэмүүжин гишүүнийг тавья. Арбитрын хуулийг Баасанхүү гишүүн ахалж байгаа, Тэмүүжин гишүүн байгаа, Дэмбэрэл гишүүн байгаа. Ажлын  хэсэгт орох гишүүд байна уу? 2 гишүүн нэмэгдмээр байх юм саналаараа, Оюунгэрэл гишүүнээ таныг оруулъя. Арбитр, Батзандан гишүүн орох уу? Тэмүүжин, та орчихсон байгаа, Түвдэндорж гишүүн орчих уу? Нэгийг нь ярьж байгаад тавья. Ингээд хэлэлцэх асуудлаа баталлаа. 

Нэг. Монгол Улсын Үндсэн хуулийн цэцийн тухай хуульд өөрчлөлт оруулах тухай, Үндсэн хуулийн цэцэд маргаан хянан шийдвэрлэх ажиллагааны тухай хуульд нэмэлт, өөрчлөлт оруулах тухай, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төслүүд /Улсын Их Хурлын гишүүн Х.Тэмүүжин 2015.12.18-ны өдөр өргөн мэдүүлсэн, эцсийн хэлэлцүүлэг/

Хуулийн төслүүдийн эцсийн хэлэлцүүлгийг хийе. Хэлэлцэж байгаа асуудалтай холбогдуулаад асуух асуулттай гишүүд байна уу? Гончигдорж дарга байгаа байх. Кнопоо дарчих. Асуултаа асуухгүй юм уу? Больчихлоо. Асуудалтай холбогдуулан саналтай гишүүд байна уу? Тэмүүжин гишүүнээр тасаллаа. Тэмүүжин гишүүн саналаа хэлье. 

Х.Тэмүүжин: -Найруулгын шинжтэй хоёр юм байна. Зарчмын зөрүүтэй нэг санал байна. Зарчмын зөрүүтэй санал нь өргөн баригдсан төсөл дээр Улсын Их Хуралд оруулсан дүгнэлтийн үндэслэл, үр дагаврыг Цэц Улсын Их Хурлын нэгдсэн чуулган дээр тайлбарлаж, үндэслэлтэй холбоотой гишүүдийн асуултад хариулна гэсэн ийм заалт байгаа юм. Гишүүдийн зүгээс ямар санал гаргаж байгаа вэ гэхээр чуулган дээр гэхээсээ илүүтэй тухайн асуудлаа хариуцсан мэргэжлийн Байнгын хороон дээр үндэслэл, үр дагавартай холбоотой тайлбар хийх бол чухал шүү дээ гэж яриад байгаа юм. 


Д.Ганбат: -Ардын намын бүлгийн дэд дарга Номтойбаяр яг цагаа барья гэж байна. Тэгэхээр хоёр цаг дутуу байна Ардын намын бүлгийн завсарлагын хугацаа дуусахад. Үдээс хойш тэгэх үү? Хуралдана. Бүгд орж гараад байна шүү дээ. Баянсэлэнгэ давхар, картыг нь ч хийгээгүй байгаа шүү. Өөрөө орж ирээд гарсан. Цаг нараа барья, арай дуусаагүй байгаа юм байна. Хууль бол хууль. Цэцийг түр хойшлууллаа.


Дөрөв дэх асуудлаа оруулъя. 


Хоёр. Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийн төслүүд /Улсын Их Хурлын гишүүн Д.Ганбат нарын 27 гишүүд 2015.01.08-ны өдөр өргөн мэдүүлсэн, хэлэлцэх эсэх/

Хэлэлцэх асуудлаар саналтай гишүүд байна уу? Би танилцуулга хийх юм байна. Эрхэм гишүүд ээ, Монгол Улсын Үндсэн  хуулийн 26 дугаар зүйлийн 1 дэх хэсэг, Монгол Улсын Их Хурлын тухай хуулийн 7 дугаар зүйлийн 7.1.3 дахь заалтад заасан бүрэн эрхийнхээ дагуу Иргэний хуульд нэмэлт оруулах болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийг Улсын Их Хурлын нэр бүхий 27 гишүүний хамт 2016 оны 01 дүгээр сарын 06-ны өдөр Улсын Их Хуралд өргөн барьсан билээ. 


Монгол Улсын Үндсэн хуулийн зарчим, үзэл баримтлалд нийцүүлэн 2002 онд Иргэний хуулийг баталж, эд хөрөнгийн барьцааны нийтлэг зохицуулалт, тэр дундаа үл хөдлөх эд хөрөнгийн барьцаа, ипотекийн зохицуулалтыг тусгаж өгсөн. Үл хөдлөх эд хөрөнгө буюу ипотекийн зүйлийг барьцаалах замаар санхүүгийн зуучлалыг хөгжүүлж, эргэлтэд оруулах эрх зүйн орчныг бүрдүүлэх нь улс орны эдийн засгийн хөгжлийг түргэтгэх, хөрөнгө оруулалт зээлийн санхүүжилтийн хэмжээг нэмэгдүүлэх нэн чухал хөшүүрэг болдог. Монгол Улсын Үндсэн хуулийн 5 дугаар зүйлийн 3 дахь  хэсэгт өмчлөгчийн эрхийг  гагцхүү хуульд заасан үндэслэлээр хязгаарлаж болно гэсэн нь мөн зүйлийн 4 дэх хэсэгт төр нь үндэсний эдийн засгийн аюулгүй байдал, аж ахуй бүх хэвшлийн болон хүн амын нийгмийн хөгжлийг хангах зорилгод нийцүүлэн эдийн засгийг зохицуулна гэж заасныг үндэслэн өмчлөгч нь ипотекийн зүйл болох үл хөдлөх эд хөрөнгийн гуравдагч этгээдийн өмчлөлд шилжүүлэх, хэлцэл хийх тохиолдолд үүрэг гүйцэтгэгчээс зөвшөөрөл авах эрх зүйн зохицуулалтыг бий болгох шаардлага үүссэн. Дээрх хууль зүйн болон практик үндэслэл шаардлагын дагуу Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийн төслийг боловсрууллаа.


Улсын Их Хурлын эрхэм  гишүүд ээ,


Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийн төслүүдийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа. 


Энэ асуудалтай холбогдуулаад энд байгаа албан тушаалтнуудыг танилцуулъя. Эрдэнэбаяр Монголбанкны Хууль, эрх зүйн газрын дарга, Үнэнбат Монголын банкны холбооны гүйцэтгэх захирал, Б.Эрдэнэхуяг  Монголбанкны Хууль, эрх зүйн газрын мэргэжилтэн, Ч.Намжилмаа  Монголын банкны холбооны Хууль эрх зүй, хамтын ажиллагааны менежер, Д.Ганбат Монголбанкны газрын захирал, дарга гэсэн ийм хүмүүс байна. 


Ингээд хуулийн төсөл болон хэлэлцэж байгаа асуудалтай холбогдуулаад асуулттай гишүүд байна уу? Алга байна. Хэлэлцэж байгаа асуудалтай холбогдуулан саналтай үг хэлэх гишүүд байна уу? Тэмүүжин гишүүнээр тасаллаа. Тэмүүжин гишүүн.


Х.Тэмүүжин: -Хэлэлцэж байгаа асуудалтай холбоотой үг хэлэх зайлшгүй хэрэгцээ байгаа. Яагаад байгаа вэ гэхээр өнөөдөр бид Үндсэн хуулийн цэцээс Үндсэн хууль зөрчсөн гэж хүчингүй болгосон ипотекийн зах зээлтэй холбоотой тэр хуулийг буцааж хуульчлах гэж байгаа юм. Тийм учраас энэ ипотекийн зах зээл, үл хөдлөх эд хөрөнгийн барьцаа болон зээлийн тогтолцоо хүмүүс орон сууцтай болох, газар дээрээ ямар нэгэн байдлаар үл хөдлөх байгууламж барих, тэрийг барихын тулд зээл авах, зээлтэй холбоотой харилцаа нь хууль ёсны байх гэх мэтчилэн зах зээлийн нийгмийн  хамгийн нарийн эмзэг тэр харилцаа дээр манай Үндсэн хуулийн цэц мэдрэмжгүй, зөвхөн нэг талыг барьсан. Хоёр талын эх үүсвэртэй адилхан эрхийн асуудал байсаар атал зөвхөн нэг талын нүдээр харж байгаад, цаашаа хоёрдогч, гуравдагч зах зээл уруу шилжиж байгаа эдийн засгийн агуулгуудыг ерөөсөө тооцохгүй үндэслэлийг нь харахгүй гаргасан  шийдвэрийн улмаас болоод энэ үйл явц зогсчихсон юм. Үүнийгээ яаж тайлбарлах нь сонин биш, дараа нь өөрсдийгөө гоё болгож эсвэл үүнтэй хамаагүй мэтээр тайлбарлах гэж оролдоод ч нэмэргүй. Яагаад вэ гэхээр Үндсэн хуулийн цэц шийдвэрийнхээ үндэслэлээс гадна үр дагавраа хардаг байх гэдэг бол бусад улсад тавигддаг маш чухал шаардлага. Одоо Үндсэн хуулийн цэцийн хуульд нэмэлт, өөрчлөлт оруулах гэж байгаа бас нэг шаардлага энэ байхгүй юу. Та бүхэнд шийдвэрээ судалгаатай, тооцоотой, үндэслэлтэй, онолтой, түүхтэй гаргахаасаа гадна энэ шийдвэрийн үр дагаварт юу болох вэ гэдгийг бас тодорхойлж харж тооцож сурах ёстой гэдэг ийм энэ шаардлага бол Үндсэн хуулийн шүүхүүдэд тавигддаг стандарт шаардлага. Тэгэхээр бид яг энэ  хуулийг хэлэлцэж байхдаа дандаа үр дагавар, үндэслэлийг нь ярьж байх ёстой. Бид нарын өнөөдрийн  хэлэлцэж байгаа хууль бол буцааж ипотекийн зах зээлийг эрсдэлгүй тодорхой хууль зүйн дагуу болгох тэр боломжийг бий болгохын тулд энэ хуулийг хэлэлцэж байгаа гэдгийг дурдах ёстой. Тэгэхгүй бол хууль тогтоогч хариуцлагагүй хууль батлаад бид тэрийг нь шийдээд гээд тэр шийдвэрийн үр дүнд олон мянган  хүний эрх ашиг хөндөгддөг ийм дур зоргын Үндсэн хуулийн манаачтай байж болохгүй гэдгийг сануулж хэлж байгаа юм. 


Энэ хуулийг бид нэн даруй батлах ёстой. Нэн даруй батлахгүй бол эхлээд үйл ажиллагаандаа жигд явж байсан маш олон харилцаа доголдолд орсон. Маш олон хүний байр авах хүсэл эрмэлзэл мухардалд орсон. Маш олон хүний орон сууцтай болох, газар дээрээ өөрийн гэсэн өмч хөрөнгөтэй байх, өөрөө шинээр үйлдвэрлэл бий болгох гэх мэт олон бизнес зорилгууд түгжигдмэл мухар байдал руу шууд очсон юм. Одоо энэ түгжээг нь мултлах гэж, энэ мухардмал байдлаас гарах гэж энэ хуулийг санаачилж байгаа юм. Энэ хуулийг санаачилж хэлэлцэх явцдаа бид дахиад энэ мэт Үндсэн хуулийн цэцийн тэр дундаа Үндсэн хуулийн цэц гэж би институциэр нь хэлмээргүй байна. Ний нуугүй хэлэхэд, тэнд хоцрогдчихсон, асуудлаа давхар харж чаддаггүй, муйхар, нэгэнт би Үндсэн хуулийн цэцийн гишүүн учраас нохойг хэн сааж, намайг хэн илэх вэ гэдэг шиг аяглаж аашилж байгаа хувь хүмүүсийн аяг аашнаас илүү улс орны хөгжлийн бодлого байгаа гэдгээ итгэл үнэмшилтэй харж, хууль тогтоож ажиллах ёстой шүү гэж хэлж байгаа юм. 


Д.Ганбат: -Болд гишүүн гараад явчихсан байна. Эрдэнэ гишүүн, Батзандан гишүүн  хоёрыг оруулчих.


С.Эрдэнэ: -Баярлалаа. Би бол сая яг Тэмүүжин гишүүний ярьж байгаа саналтай бол санал нэг байгаа. Ер нь Үндсэн хуулийн цэцийн гишүүдийн бүрэлдэхүүн ямар байхаас үл хамаараад ер нь бол өнөөдөр улс орны нийгэм, эдийн засгийн бодит байдалд томоор харж, үнэлэлт дүгнэлт өгч чаддаг байх ёстой юм. Төрийн аль ч шатны ямар ч албан тушаал дээр ажиллаж байгаа хүн улс орныхоо үндэсний язгуур эрх ашгийг харж байх ёстой. Өнөөдөр бид нар чинь иргэний ардчилсан нийгэм байгуулж байгаа гэж өөрсдийгөө ярьдаг. Иргэний ардчилсан  нийгэм үйлчлэх Үндсэн хууль баталсан гэж ярьж байгаа. Тэгээд иргэний ардчилсан нийгмийн төгөлдөршүүлэх, энэ ардчилсан нийгмийн эрх зүйн зөв тогтолцоо Үндсэн хуулийн дархлааг хамгаалах ёстой байгууллага маань өөрөө эргээд иргэдийнхээ эрх ашиг руу нөлөөлөх ийм шийдвэр гаргаад сууж байгаа нь туйлын харамсалтай юм. Тийм учраас би юу гэж харж байгаа вэ гэхээр өнөөдөр энэ хууль бол зайлшгүй гарах ёстой хууль, энэ хуулийн ард маш олон мянган хүний амь амьдрал  хувь заяа, ирээдүйн бизнес амьдралынх нь шийдвэрлэх гол асуудлууд гогцоо болоод зогссон. Өнөөдөр наад зах нь гэхэд Улаанбаатар хотын утааны асуудал тэгээд утаанаас үүдэж байгаа эрүүл мэнд, амь амьдралаа хохирч байгаа нялхсаас эхлүүлээд өтгөс өвгөд хүртэл бүгдээрээ л энэ ипотекийн зээлийн үр ашгийг бүгд ойлгож байгаа шүү дээ. Өнөөдөр орон сууцтай болъё, өнөөдөр өөрийн гэсэн тохилог орчинд амьдрах хүсэл эрмэлзэл хүнд болгонд байгаа. Тэр уруу явах замд нь ингээд саад болоод шийдвэр гаргаад зогсож байна гэдэг бол энэ бол туйлын харамсалтай. 


Хоёрдугаарт, би нэг зүйлийг зориуд цохож хэлэх гээд байгаа юм. Өнөөдөр энэ Үндсэн хуулийн цэцийн маргаан хянан шийдвэрлэж байгаа процесст бид нар зарчмын өөрчлөлт оруулахгүй бол ер нь цаашдаа хуульд тодорхой хэмжээний өөрчлөлтүүдийг зоригтой хийж, өөрчилж явахгүй бол зүгээр хэн нэгний захиалгаар, хэн нэгэн иргэн Дорж, Дондог, Дулмаа, Долгор өргөдөл гаргаад тэрийг нь Үндсэн хуулийн цэц шүүрч авч, захиалгын дагуу гүйцэтгэдэг ийм хэлбэр үндсэндээ цаашдаа ердийн үзэгдэл болж хувирах вий дээ гэж би санаа зовж байгаа юм. Тэгэхээр өнөөдөр Үндсэн хуулийн асуудлаар маргаан үүсэх эрх зүйн субъект хэн байх юм бэ гэдгийг бид тодорхойлох ёстой юм. Тэгэхгүй бол энэ цаашдаа маш ноцтой үр дагаварт хүргэнэ шүү. Ер нь ний нуугүй хэлэхэд, хэн нэгэн үл мэдэх Дорж, Дондог дуртай нь Үндсэн хуулийн асуудлаар, холбогдох хуулийн асуудлаар өргөдөл гомдол гаргаад тэрийг нь юу байсан юм бэ, ямар үр дагавар байхаас үл хамаараад зүгээр тэрийг шүүрч аваад шийдээд яваад байдаг ийм институци байх юм уу, үгүй юм уу гэдэг энэ асуудлыг бид авч үзэх ёстой юм. Тийм учраас үүн дээр ер нь цаашдаа бид нар төрийн институци хоорондын харьцаа, хууль эрх зүйн зохицуулалт дээр анхаарахгүй бол өнөөдөр ганц энэ Үндсэн хуулийн цэц гэдэг ч юм уу, Их Хурал Үндсэн хуулийн цэцийн хоорондын харилцаа байдаг юм уу зөвхөн үүгээр биш ер нь өнөөдөр төрийн гол эрх, үүргийг гүйцэтгэж байгаа институци хоорондын зөрчил өнөөдөр ердийн байгаа шүү дээ. Шийдэх шаардлагатай маш олон асуудал байгаа. Тийм учраас үүн дээр бид нар анхаарч ажиллах.


Д.Ганбат: -Батзандан гишүүн.

Ж.Батзандан: -Тэгэхээр ипотекийн эд зүйлийн өмчлөлийн эрхийг үүрэг гүйцэтгүүлэгчээс зөвшөөрөл авахгүйгээр гуравдагч этгээдэд шилжүүлж болно гэсэн хуулийн заалт нэлээн маргаан үүсгэдэг. Үндсэн хуулийн цэцийн шийдвэр. Тэгэхээр 170.6 буюу Иргэний хуульд үүрэг гүйцэтгүүлэгчээс зөвшөөрөл авах үүрэгтэй болгож нэмэлт заалт оруулж өгч байгаа. 27.1 Үл хөдлөх эд хөрөнгийн барьцааны тухай хуульд барьцаалагчийн зөвшөөрөл авна гэдэг нэмэлтийг оруулж өгч байгаа. Энэ нь шууд утгаараа ипотекийн харилцааг цаана нь баталгаатай хөгжүүлэх эрх зүйн үндсийг бүрдүүлж өгч байна гэж бид харж байгаа. Нөгөө талаас ипотекийн харилцаанд оролцож байгаа банкнуудын санхүүгийн аюулгүй байдлыг хангахад чухал үүрэгтэй гэж бид ойлгож байгаа. Банкнуудын холбооноос бичгийг харахаар эргэлзээтэй харагдаад байх юм. Үүнийгээ та бүхэн эргэж хараарай. 170.1-т орох өөрчлөлт нь өмчлөгчийн эрхийг зөрчиж, эд хөрөнгийн үнэлгээг бодитой тогтоолгохдоо үүрэг гүйцэтгүүлэгчээс зөвшөөрөл авахаар тусгасан байгааг энд онцлох дурдах нь зүйтэй болов уу гэсэн байгаа юм. Энэ тэгэхээрээ банкнуудын  холбоо нэг талаас дэмжээд байгаа юм шиг нэг болохоор дэмжихгүй байгаа юм шиг ойлголт төрөөд байх юм. Үүнийг явцынд дунд тодруулъя. Ер нь арилжааны банкнууд сүүлийн үед зээлийн хүүгээ буулгах боломжтой гэж Монголбанкны Ерөнхийлөгчөөс эхлээд манай банк санхүүгийн байгууллагууд инфляци буурсантай холбоотойгоор мэдэгдэл хийж байгаа. Үүнийг бид үнэхээр сайшаан дэмжиж байгаа. Банкны холбооноос болон арилжааны банкнуудаас нэг л зүйлийг хүснэ. 

Муу сайн ч гэсэн арилжааны банкнууд Монголын санхүүгийн зах зээл дээр том тоглогчид. Муу нэртэй ч арилжааны банкгүйгээр улс үндэстэн явах боломжгүй.  Гэхдээ өндөр хүүтэй зээл олгодог арилжааны банкнуудаас бол монголчууд үнэхээр залхаж байгаа. Тэгэхээр ипотекийн зээлийн хүүг бууруулах, төрөөс бодлогоор дэмжиж өгч энэ хуулийг гаргаж байгаа нь алгуураа бодлогоор бид зээлийн хүүг бууруулах, ипотекийн зах зээлийг дэмжих, мөн арилжааны банкнуудын аюулгүй байдлыг хангахад чиглэсэн бодлого гэж ойлгож байгаа шүү. Үүнийг манай банкны холбоо зөвөөр ойлгоорой. Ер нь Монголын зах зээл бол гадаадын банк санхүүгийн байгууллагуудыг оруулж ирэх ёстой. Арилжааны банк санхүүгийн зах зээл дээр чөлөөт өрсөлдөөнийг бий болгох ёстой гэдэг байр суурийг барьж байгаа. Тэр ч утгаараа энэ хуулийн төслийг дэмжиж байгаа.  


Д.Ганбат: -Гишүүд асуулт асууж, санал гаргаж, үг хэлж дууслаа. Ингээд Иргэний хуульд нэмэлт оруулах тухай болон Үл хөдлөх эд хөрөнгийн барьцааны тухай хуульд өөрчлөлт оруулах тухай хуулийн төслүүдийг чуулганы нэгдсэн хуралдаанаар хэлэлцүүлэхийг дэмжье гэсэн саналын томьёоллоор санал хураалтыг явуулъя. Санал хураалт.


10-аас 9 гишүүн дэмжээд 90 хувийн саналаар энэ санал дэмжигдлээ. 


Санал, дүгнэлтийг чуулганы нэгдсэн хуралдаанд Оюунгэрэл гишүүн танилцуулъя. Ингээд түрүүн Цэцийн тухай хуулиар Монгол ардын намын бүлэг өмнөх 7 хоногт завсарлага авсан. Ажлын 5 хоног байдаг. Энэ завсарлага 14 цаг 30 минут хүртэл хүчинтэй байгаа. Тэрийгээ сая Ардын намын дэд дарга Номтойбаяр гишүүн сануулаад гарлаа. Тэгэхээр Хууль зүйн байнгын хорооны хурлыг 14 цаг 30 минут хүртэл хойшлууллаа. Өнөөдөр Ардчилсан намын бүлгийн гишүүд үргэлжлүүлнэ. Ардчилсан намын бүлгийн гишүүд бүгд хуралдаа оролцлоо. Хууль зүйн байнгын хороо энэ ирцээрээ үргэлжилнэ шүү. 14 цаг минутад. Тэрийг дараа ярья. 

Дууны бичлэгээс буулгасан:

ПРОТОКОЛЫН АЛБАНЫ 


ШИНЖЭЭЧ

